Ioan, y disgybl annwyl (8)
Rhoddodd Iesu enw arbennig i Iago a Ioan sef Meibion y Daran (Marc 3:17). Does neb yn hollol siŵr pam fod Iesu wedi gwneud hyn, ond falle fod y tri hanesyn y buon ni’n edrych arnyn nhw yn cynnig un esboniad – sef eu siarad difeddwl a’u tymer wyllt!  Mae’r ddau frawd yn siarad yn rhy fuan, heb ddeall yn iawn am be mae’n nhw’n gofyn yn Marc 10:35-45:
Cais Iago ac Ioan

35 Aeth Iago ac Ioan, meibion Sebedeus, i siarad â Iesu. "Athro, dyn ni eisiau gofyn ffafr," medden nhw.
36 "Beth ga i wneud i chi?" gofynnodd.
37 Dyma nhw'n ateb, "Dyn ni eisiau cael eistedd bob ochr i ti pan fyddi'n teyrnasu."
38 "Dych chi ddim yn gwybod am beth dych chi’n siarad!" meddai Iesu. "Allwch chi yfed o'r un gwpan chwerw â mi, neu gael eich bedyddio â'r un bedydd â mi?"
39 "Gallwn," medden nhw.
Yna dwedodd Iesu wrthyn nhw, "Byddwch chi’n yfed o'r un gwpan â mi, a chewch eich bedyddio â'r un bedydd a mi, 40 ond dim fi sydd i ddweud pwy sy'n cael eistedd bob ochr i mi. Mae’r lleoedd hynny wedi eu cadw i bwy bynnag mae Duw wedi eu dewis."
Bois bach! Maen nhw’n hyderus iawn ac yn hollol eofn. Dyn ni’n gallu edrych yn ôl a gweld nad oedd ganddyn nhw’r un syniad lleiaf am beth roedden nhw’n gofyn. Doedden nhw ddim wedi dysgu’r wers am fod fel plant bach! Roedden nhw’n dal ati i chwilio am statws uwch na’r disgyblion eraill. Ond, un peth arall sy’n fy nharo i ydy fod y ddau frawd yn ddiffuant. Roedden nhw eisiau bod hefo Iesu. Oedden, roedden nhw eisiau statws, ond dw i’n meddwl eu bod nhw hefyd eisiau bod yn agos, agos at Iesu. Mae llythyrau Ioan yn y TN yn llawn cariad. Falle fod y cariad yna wedi tyfu dros y blynyddoedd, ond i mi cariad oedd un cymhelliad tu ôl i gais anhygoel y ddau frawd.

Chwilio am statws, bod yn agos at Iesu....pa gymhelliad arall oedd gan y ddau frawd dros ofyn y fath fraint? Mae Mathew 20:20-21 yn rhoi gwybodaeth ychwanegol i ni,

20 Dyma fam Iago ac Ioan, sef gwraig Sebedeus, yn mynd at Iesu gyda'i meibion. Aeth ar ei gliniau o'i flaen i ofyn ffafr ganddo. 
21 "Beth ga i wneud i chi?" gofynnodd Iesu. 
Dyma’r fam yn ateb, "Baswn i'n hoffi i’m meibion i gael eistedd bob ochr i ti pan fyddi'n teyrnasu."

Sôn am pushy mother!  Pwy ydy’r fam yma?

55 Roedd nifer o wragedd wedi bod yn gwylio beth oedd yn digwydd o bell. Roedden nhw wedi dilyn Iesu yr holl ffordd o Galilea i ofalu fod ganddo bopeth oedd arno’i angen. 56 Roedd Mair Magdalen yn un ohonyn nhw, Mair mam Iago a Joseff, a mam Iago a Ioan, sef gwraig Sebedeus hefyd. (Mathew 27:55-56)

Roedd hi yn un o’r gwragedd oedd wedi dilyn Iesu er mwyn cael gofalu amdano. Ac aeth ar ei gliniau o flaen Iesu pan ofynnodd am ffafr ganddo.  Mae’n amlwg felly ei bod hi’n sylweddoli fod Iesu yn berson cwbl arbennig. Roedd hi, fel ei meibion, yn sicr fod Iesu yn frenin, ac yn mynd i deyrnasu. Ond, doedd dim un o’r tri, y fam na’r bechgyn, yn deall beth oedd gwir ystyr yfed o’r un gwpan chwerw â Iesu, pan ofynnodd i’w meibion gael teyrnasu gyda fo.

Roedd Meibion y Daran wedi codi storm!

Pan glywodd y deg disgybl arall am y peth, roedden nhw’n wyllt gyda Iago ac Ioan.

Roedd Iesu wedi tawelu storm ar y môr, a rŵan roedd o’n gorfod tawelu storm rhwng ei ddisgyblion!
42 Felly dyma Iesu’n eu galw nhw i gyd at ei gilydd, a dweud wrthyn nhw, "Dych chi'n gwybod sut mae'r pwysigion sy’n llywodraethu’r cenhedloedd yn ymddwyn - maen nhw wrth eu bodd yn dangos eu hawdurdod ac yn ei lordio hi dros bobl. 43 Ond rhaid i chi fod yn wahanol. Rhaid i’r sawl sydd am arwain ddysgu gwasanaethu, 44 a phwy bynnag sydd am fod yn geffyl blaen wasanaethu pawb arall. 45 Wnes i ddim disgwyl i bobl eraill fy ngwasanaethu i, er mai fi ydy Mab y Dyn; des i fel gwas i aberthu fy mywyd er mwyn talu’r pris i ryddhau llawer o bobl.

Dydy’r disgyblion ddim eto wedi deall popeth mae Iesu’n ei ddysgu. Dydyn nhw ddim yn gallu rhoi ei hunain i un ochr a gadael i eraill gymryd y lle blaen. Dydyn nhw ddim eto’n gallu rhoi heibio y ‘FI fawr’. Ond maen nhw’n dysgu, ac fe ddaw amser pan fyddan nhw’n cyfri popeth yn ddiwerth heblaw am Iesu Grist a’i groes.
Mae hyn yn rhybudd i ninnau hefyd i beidio â bod yn ffôl a cheisio codi ein hunain yn uwch na phawb arall. Bywyd o wasanaethu pobl eraill yw’r bywyd Cristnogol. Falle mai ni yw’r bos yn y gwaith, y pennaeth neu’r arweinydd, ond sut ydyn ni’n trin pobl eraill? 
Clywodd Ioan Iesu’n dweud pethau rhyfeddol. Clywodd Iesu’n dweud ei fod yn mynd i ddioddef, a’i fod am gael ei ladd, ac y byddai’n dod yn ôl yn fyw ddeuddydd wedyn. Ond,
Doedd gan y disgyblion ddim syniad am beth oedd e'n sôn, ond roedd ganddyn nhw ofn gofyn iddo. (Marc 9:32)

Bellach, wrth gwrs, dyn ni’n gallu edrych yn ôl a gweld cynllun Duw yn cael ei weithredu drwy’r croeshoelio. Ar ddydd y Pentecost daeth yr Ysbryd Glân i’n helpu ni i ddeall pethau oedd yn ddirgelwch i’r disgyblion ar y pryd. Mae’r Ysbryd Glân gynnon ni sy’n Gristnogion yn yr 21ain Ganrif, i’n helpu ni i ddeall.  Er fod Ioan wedi bod yng nghwmni Iesu am gymaint o amser, doedd ganddo ddim syniad beth oedd o’i flaen mewn gwirionedd. Pan oedd Iesu’n marchogaeth ar gefn asyn i mewn i Jerwsalem, a’r dyrfa’n bloeddio, mae’n siŵr fod Ioan ar ben ei ddigon!  Falle ei fod o’n meddwl fod Iesu’n mynd i fod yn teyrnasu yn fuan iawn, ac y byddai popeth yn hawdd o hynny ymlaen (Mathew 21:8-11). Buan iawn y cafodd o weld fod yr antur i barhau!

